
				Cette page a été validée par deux contributeurs. 

Dont au dedans le double en accumulle 

Par deſeſpoir, qui ſans fin me ſtimule 

De me donner 

Du tout a luy, mais peur d’abandonner 

Ces deux me vient ſi treffort eſtonner 

Que mieulx veulx viure 

En ce tourment, ſans en eſtre deliure

Que leurs deux cueurs a tel ennuy ie liure. 

Pour elles vis,

Et viure veulx du tout a leur deuis,

Et pour moy non, parquoy il meſt aduis

Que pis que morte 

Chaſcun me peult tenir en ceſte ſorte

Puis que la mort, qui ſeulle me conforte

Ie veulx fouyr.

Ceſt tout mon bien, mais ie nen veulx ioyr 

Que leurs deux corps ie ne voye enfouyr 

Auecques moy en noyre ſepulture

